
id est:
Idem A. 

Epiphanio sanctissimo et beatissimo archiepiscopo huius regiae urbis 
et oecumenico patriarchae. Edocere volentes sanctitatem tuam omnia 
quae ad ecclesiarum statum pertinent necessarium duximus hisce 
ad eam sacris litteris uti et per eas quae agitantur manifestum ei facere: 
quae et ipsam scire persuasi sumus. 
1 ¶ Cum igitur nonnullos invenerimus alienos a sancta catholica 
atque apostolica ecclesia impiorum Nestorii et Eutychetis errorem secutos 
eorumque blasphemiis usos, sacrum edictum proposuimus, quod et tua 
sanctitas novit, quo haereticorum insaniam refutavimus, minime immutato 
vel immutando vel praetermittendo ecclesiastico qui adhuc deo iuvante 
obtinet statu, quod et tua beatitudo scit, sed per omnia custodientes 
unitatem sacrosanctarum ecclesiarum cum sanctissimo vetustioris 
Romae papa et patriarcha, ad quem his similia scripsimus. 
2 ¶ Neque enim patimur quicquam quod ad ecclesiasticum statum pertinet 
non referri ad eius beatitudinem, cum sit caput omnium sanctissimorum 
dei sacerdotum et quia, quotienscumque in his partibus haeretici extiterunt, 
sententia rectoque iudicio illius venerandae sedis coerciti sunt. 
3 ¶ Ideoque ex praesentibus sacris litteris sanctitas vestra cognoscet quae 
a nobis proposita sunt, ut qui prave intellegere vel interpretari temptaverint, 
quae a nobis recte in edicto pronuntiata sunt, praesentibus sacris litteris 
nostris refutentur. 
4 ¶ Pauci quidam infideles et alieni a sancta dei catholica atque apostolica 
ecclesia contradicere Iudaice ausi sunt iis quae ab omnibus sacerdotibus 
recte observantur et probantur et praedicantur, denegantes dominum nostrum 
Iesum Christum unigenitum dei filium et deum nostrum incarnatum 
ex spiritu sancto et sancta gloriosa semper virgine et dei genetrice Maria 
et hominem factum, cruciatumque unum esse sanctae et consubstantialis 
trinitatis, coadorandum et conglorificandum patri et sancto spiritui, 
consubstantialem patri secundum divinitatem et consubstantialem nobis 
eundem secundum humanitatem, passibilem carne, 
eundem impassibilem deitate. 
5 ¶ Recusantes vero dominum nostrum Iesum Christum unigenitum 
filium dei et deum nostrum fateri unum esse sanctae et consubstantialis 



trinitatis manifesto deprehenduntur impii Nestorii pravam doctrinam sequi, 
secundum gratiam eum filium dei dicentes et alium deum verbum, 
alium Christum dicentes, quos cum ipsorum doctrina Usque qui eam 
amplexi sunt vel amplectuntur tamquam alienos a sancta dei catholica 
atque apostolica ecclesia damnamus. 
6 ¶ Omnes igitur sacerdotes sanctae catholicae atque apostolicae ecclesiae 
et reverentissimi sacrorum monasteriorum archimandritae secuti sanctorum 
patrum traditionem, nihil omnino statum ecclesiae qui hactenus obtinuit, 
neque antea neque nunc, ut dictum est, mutantes congruenter confitentur 
et credunt praedicantes dominum nostrum Iesum Christum unigenitum 
filium dei et deum nostrum ante saecula et sine tempore de patre natum 
et ultimis diebus descendentem de caelis et incarnatum ex spiritu sancto 
et sancta gloriosa semper virgine et dei genetrice Maria et ominem factum 
et cruci fixum unum esse sanctae et consubstantialis trinitatis. 
7 ¶ Consubstantialem enim eum scimus patri secundum divinitatem 
et consubstantialem nobis eundem secundum humanitatem, passibilem carne, 
eundem impassibilem deitate, coadorandum patri et spiritui sancto, 
neque enim alium deum verbum et alium Christum novimus, sed unum 
atque eundem consubstantialem patri secundum divinitatem 
et consubstantialem nobis eundem secundum humanitatem, passibilem carne, 
eundem impassibilem divinitate. 
8 ¶ Ut enim in divinitate perfectus est, ita idem in humanitate perfectus est: 
in una enim substantia unitatem accipimus et confitemur. 
9 ¶ Quoniam igitur unigenitus filius et verbum dei ante saecula et sine tempore 
de patre natus, idem ultimis diebus descendens de caelis et incarnatus 
ex spiritu sancto et sancta gloriosa et dei genetrice Maria et homo factus, 
id est dominus noster Iesus Christus, proprie et vere deus est propterea 
et sanctam gloriosam semper virginem Mariam proprie et vere matrem dei 
dicimus, non quia deus verbum principium ex ea sumpserit, sed quia ultimis 
diebus descendit de caelis et ex ipsa incarnatus et natus et homo factus est. 
10 ¶ Quem confitemur, ut dictum est, consubstantialem esse patri secundum 
divinitatem et consubstantialem nobis eundem secundum humanitatem, 
eiusdem miracula et passiones, quas sponte carne sustinuit, cognoscentes. 
11 ¶ Haec igitur sunt, quibus sacro nostro edicto pronuntiatis haereticos 
redarguimus, cui sacro edicto etiam universi, qui hic inventi sunt, 
sanctissimi episcopi et devotissimi archimandritae una cum tua sanctitate 
subscripserunt secuti per omnia sancta quattuor concilia et quae ab 
unoquoque eorum constituta sunt, id est Nicaenum CCCXVIII, huius regiae 
civitatis CL patrum, Ephesinum prius et Chalcedonense, cum omnibus 
manifestum sit, quod fidei definitionem quae universis nobiscum fidelibus 
sanctae catholicae atque apostolicae ecclesiae tradita est, id est sanctum 
documentum vel symbolum, tenemus et custodimus, quod a CCCXVIII 
sanctis patribus expositum est, quod et CL in hac regia civitate congregati 
sancti patres interpretando explanaverunt, non quod aliquid ei deesset, 
sed, quoniam veritatis inimici alii sancti spiritus deitatem subvertere 
adgressi sunt, alii veram incarnationem dei verbi ex sancta semper virgine 
dei genetrice Maria factam negaverunt, propter ea scriptis testimoniis 
sanctum documentum dicti CL patres interpretando explanaverunt.



12 ¶ Hoc et reliquae sanctae synodi, scilicet Ephesina prior et Chalcedonensis, 
eandem fidem secutae receperunt et observarunt et sanctam gloriosam 
semper virginem Mariam dei genetricem praedicarunt, damnatis iis qui 
eam dei genetricem esse negarent. 
13 ¶ Similiter damnaverunt eos, qui aliud symbolum vel sanctum 
documentum tradunt praeter id, quod a CCCXVIII sanctis patribus 
expositum est, explicatum vero explanatumque a CL sanctis patribus in hac 
regia urbe congregatis. 
14 ¶ Et Ephesina quidem prior impium Nestorium eiusque dogmata sustulit 
damnavitque tam eos qui eius opinionem suam fecerunt vel faciunt et qui 
eam probaverunt vel probant. 
15 ¶ Sancta autem Chalcedonensis synodus sustulit expulitque ex sanctis dei 
ecclesiis et damnavit etiam impium Eutychetem et placita eius eosque 
qui eius sententiam suam fecerunt vel faciunt vel qui eam comprobaverunt 
vel comprobant, item omnes haereticos eorumque dogmata et eos qui eorum 
opinionem suam fecerunt vel faciunt damnavit. 
16 ¶ Similiter damnavit etiam Nestorium et placita eius eosque qui eius 
sententiam suam fecerunt vel faciunt vel qui eam comprobaverunt 
vel comprobant. 
17 ¶ Eadem autem sancta Chalcedonensis synodus et magni Procli litteras 
ad Armenias scriptas de eo, quod dominum nostrum Iesum Christum filium 
dei et deum nostrum unum ex sancta trinitate dici oporteat, relatione sua 
recepit et confirmavit. 
18 ¶ Dicta quattuor concilia vel quae ab iis statuta sunt si praetermittimus, 
licentiam damus haereticis eorumque doctrinis ab isdem oppressis pestem 
suam in sanctas dei ecclesias rursus inducendi. 
19 ¶ Quod fieri numquam poterit (quod absit), quoniam dicta quattuor 
concilia praeceptis suis haereticos eorumque praecepta expulerunt. 
20 ¶ Ac si quis de una dictarum sanctarum synodarum dubitet, apparet eum 
doctrinam ab illa repulsam et damnatam tenere. 
21 ¶ Ne quis igitur frustra nos inquietet vana spe subnixus nos contrarium 
aliquid sanctis quattuor conciliis fecisse facturosve esse vel fieri ab aliquo 
permissuros vel memoriam earumdem sanctarum quattuor synodorum 
tolli ex sacris ecclesiae tabulis passuros. 
22 ¶ Omnes enim ab iis repulsos damnatosque repulsorumque doctrinas 
et adseclas damnamus. 
23 ¶ Ideoque beatitudo tua oret pro nobis nostroque imperio edoceatque 
cunctos ac certiores faciat de nostro proposito et ae studio nostro 
erga intemeratam fidem.


